
Faizal Tehrani adalah nama pena kepada Mohd. Faizal Musa. Beliau dilahirkan pada 7 Ogos 1974 di Hospital Kuala Lumpur. Pada usia 5 tahun beliau dibawa oleh ibu bapanya berpindah ke Melaka dan dibesarkan di kota bersejarah tersebut.
Mendapat pendidikan awal di Sekolah Sacres Heart Melaka, kemudian di Sekolah Rendah Jalan Dato’ Palembang dan memperolehi 5A untuk peperiksaan Penilaian. Faizal kemudian menuntut di Sekolah Menengah Sultan Muhammad sehingga tingkatan tiga, lantaran keputusan SRP yang cemerlang, beliau ditawarkan belajar di Kolej Islam Kelang (Kolej Islam Sultan Alam Shah). Faisal Tehrani adalah lulusan Ijazah Sarjana Muda Syariah-Politik dari Universiti Malaya (1998), Ijazah Sarjana Sastera dari Universiti Sains Malaysia (2000), Doktor Falsafah dari Universiti Kebangsaan Malaysia (2010).
Faisal mendapat tunjuk ajar dari Sasterawan Negara Datuk A.Samad Said, Sasterawan Negara Dato Shahnon Ahmad, pemenang SEA Write Award Zaharah Nawawi dan Sutung Umar RS dalam bidang puisi. Keluarga beliau turut memiliki hubungan rapat dengan SN Dato Shahnon. Faisal pernah mewakili Malaysia ke Program Penataran Sastera anjuran Majlis Sastera Asia Tenggara di Jakarta dan Bogor pada tahun 1999, bersama Mawar Shafie, Hizairi Othman, Jasni Matlani. Beliau pernah memenangi Hadiah Sastera Utusan (1995), Hadiah Sastera Utusan Malaysia-Public Bank (1996), Hadiah Sastera Perdana Malaysia  (1996/97), Hadiah Sastera Utusan Melayu-Exxon Mobil (2002), Anugerah Seni Negara (2006) dan Tokoh Penulis Muda Negeri Melaka (2009). 
Beliau mula menulis secara serius pada 1992, dengan cerpen pertamanya dengan judul Anastasia yang tersiar di majalah Muslimah. Faisal semakin dikenali dikhalayak sastera pada tahun 1994 apabila beliau memenangi Hadiah Sastera Utusan Malaysia-Public Bank 1994 melalui cerpen Anak dan cerpen Opah . Pada tahun yang sama beliau menggondol Hadiah Sastera Siswa DBP-Bank Rakyat (kini sudah tiada), menerusi cerpen Malam Ini Philadelphia Menangis. 
Dalam bidang penulisan sastera, beliau banyak menghasilkan tulisan dalam pelbagai genre kesusasteraan seperti novel remaja, cerpen, drama dan esei. Sehingga kini beliau menghasilkan hampir 20 novel, lima buah drama pentas, hampir 50 buah esei/artikel yang disiarkan dalam Dewan Sastera, Berita Harian, Mingguan Malaysia, Utusan Malaysia, Siasah dan sebagainya. Antara novel beliau yang telah diterbitkan, Cinta Hari-hari Rusuhan (2000) Perempuan Politikus Melayu (2000), 1515 (2003), Maaf Dari Sorga (2003), Rahsia Ummi (2003), 1511H Kombat (2004), Advencer Si Peniup Ney (2005), . Kumpulan cerpen Faisal pula ialah, kumpulan cerpen mini diterbitkan di Sasbadi dengan judul Sehari Dalam Perang (1997), Safari Gilgit (1997), Underground (2000), Lagi-Lagi Underground’ (2002), Perempuan Anggerik (2002), Kekasih Sam Po Bo (2006), Tiga Kali Seminggu (2010). Dalam bidang puisi Faisal Tehrani muncul dengan kumpulan puisi beliau yang pertama iaitu Ingin Jadi Nasrallah pada tahun 2010. Ia diterbitkan oleh Ameen Publishing. Awal tahun 2012, cereka tv karya Faisal Tehrani, Pelangi Ada Tujuh Warna, yang diarahkan oleh pengarah terkenal Bade dan diterbitkan oleh seniwati Erma Fatima ditayangkan oleh RTM di Tv2. Ia dilakonkan oleh Ahmad Tarmimi Siregar dan Lydiawati.
Novel Perempuan Politikus Melayu mendapat pujian pengkritik sastera antara lain seperti Profesor Madya Amida Abdul Hamid, SM Zakir dan Dato Johan Jaafar dan dianggap sebuah novel yang berani.
Dr. Misran Rokimin dalam kertas kerja beliau yang bertajuk Pembangunan Tamadun Islam akan berulang?: Meneliti Novel Remaja 1511 H (Kombat) karya Faisal Tehrani, berpendapat novel tersebut banyak mengungkapkan nilai agama dan keilmuan yang tinggi. Dr. Misran Rokimin melihat Faisal Tehrani sebagai pengarang muda yang melihat budaya bangsa akan hancur sekiranya ramai anak muda menjauhkan diri dengan agama dan budaya bangsanya kerana asyik dibuai dengan hiburan melampau, kekayaan melimpah ruah, gejala dadah yang merebak dan rasuah yang berleluasa. Semua nilai buruk ini menjadikan mereka generasi yang lalai sehingga tidak menghiraukan kepentingan semangat kekitaan. Novel ini bersifat futuristik, yang menggambarkan Islam atau bangsa Melayu akan bangkit semula pada 1511H atau pada tahun 2083.

